
					ఈ పుట అచ్చుదిద్దబడ్డది
98 హరవిలాసము




క. పంది నపేక్షించితివో, పందెము గెలువంగ వేడ్క పడియెద వేదో

కందువుగా కాఫలము పు, ళిందాధిప యేమిటికిఁ బలికె దీభంగిన్. 58



మ. తడవే లోరి పుళిందరాజ చను మధ్యాహ్నంబు డాయంగ న

య్యెడు నీవేళ శివార్చనంబునకు మా కేకాంతమై యుండఁగాఁ

బడు నీవుం గడు డస్సినాఁడ వటవీపంక్తిప్రచారంబులన్

విడు కోపం బిదె శాంతి గైకొకొనుము వాగ్వీవాద మిం తేటికిన్. 59



క. జోటియు నీవును గుర్కుర, కోటియు ననుచరులు డప్పిగొన్నారు మహా

ధాటిపరిశ్రమమున ని, చ్చోట వసించెదర యేని సుఖ ముండఁ దగున్. 60



వ. అని యర్జునుండు పల్కిన నాగజ్జులాఁడు మోఱకంబున మొగ మడ్డంబు గదల్చి యీ యెడ్డిమాటలం బని లే దీపంది యొకప్రయోజనంబె వేఁటపంతంబు దప్పి మమ్ము నధిక్షేపించితి వీతప్పునకుఁ దపసివిగాన నిన్ను శిక్షింపను పొ మ్మదియునుం గాక. 61



ఆ. తాటియంతవిల్లు ధరియించినాఁడవు, జ్యాకిణాంకితము భుజాయుగంబు

గర్వరేఖ మిగులఁ గానంగ నయ్యెడు, దాంభికంబు నీదుతబిసితనము. 62



శా. ఏమో నాహృదయంబు నిన్నుఁ గని యిట్లే చాపమం దాసమై

భామాసన్నిధి నుబ్బుచున్నయది నీ బాహాప్రతాపంబు ని

స్సీమం బే నొకకొంతసే పిచట నుజ్జృంభించరాఁ జేయుమా

నామీఁద న్నిగుడింపుమా నిశితనానాక్రూరనారాచముల్. 63



క. చెం చని నన్నుం జూడకు, వంచింపకు హీనజాతివాఁ డని సంగ్రా

మాంచలమున నిదె నను మె, చ్చించెదవే నపుడు నిన్ను సేబా సందున్. 64



మ. శివలింగార్చన మెందువోయెడుఁ దపస్విత్వమ్ము నెందే నుప

ద్రవముం బొందదులే యొకింతవడిలో ధ్యానానుసంధానముల్

వ్యవధానం బొకయింత సైఁచవొకొ బాహావిక్రమశ్రీమహో

త్సవముం జూపుదుగాక నాయెదుర నాశ్చర్యం బవార్యంబుగన్. 65



తే. ప్రదర మరివోయు మేయుము ప్రాక్ప్రకార, కౌతుకాధీన హృదయుండఁ గాను నేను

ఔర కులపత్ని యైనయీనీరజాక్షి, యాసపడుచుండు ఘోరవీరాహవములు. 66



వ. అని పల్కి యాక్రీడాకిరాతుండు గుణధ్వని చేసిన జలధరధ్వానగంభీరంబై యేతెంచునామ్రోఁతకు సిళ్ళు చూపినఁ గోపించుగంధద్విపంబుంబోలె రోషించి యర్జునుండు గాండీవగుణగర్జాడంబరంబున నంబరంబు పిక్కటిల్ల నాటక్కరివిలుకానిపై భల్లంబులు నిగుడించె. 67

		 ఈ పేజీలో చివరి మార్పు 7 జూన్ 2020న 04:14కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

